
መዓልታዊ ኣስተንትኖ ቃል ኣምላኽ - ታሕሣሥ 5ይ ሰሙን/ ጥሪ 1ይ ሰሙን 

ብዶ/ር ክፍለየሱስ ዓንደማርያም 

መዓልቲ መዓልቲ ንገለ ደቃይቕ ነዞም ነንመዓልቱ ተዳልዮም ዘለዉ ንባባት ብምንባብን ብምስትንታንን ቅሳነትን 

ሰላምን ኣብ ሕይወትና ኪሰፍን እዩ። “ንዓ መንፈስ ቅዱስ ነዚ ቃል እዚ ኣንቢበ ክኣምኖን ኣብ ልበይ ከሕድሮን 

ጸጋኻ ሃበኒ!”  

ዕለት 
 

ንባብ ኣስተንትኖ 

 
 
 
 
 
 
 
 
 
 

4ጥሪ  2016 
 
 
 

 
 
 
 
 
 
 
 
 

1 ዮሖ 3: 22-
4:6 
መዝ 2፡ 7-8፣ 
10-12 
ማቴ 4: 12-17፣ 
23-25  
 
 
 
 

  
ካብዚ ዘንበብናዮ ቃል ኣምላኽ ንነፍስና ዝኸውን እንታይ መግቢ ክንወስድ ንኽእል? 

 1ይቲ መልእኽቲ ዮሓንስ ትእዛዛት እግዚኣብሔር “ብስም ወዱ ኢየሱስ ክርስቶስ 
ክንኣምንን፡ ንሓድሕድናውን ክንፋቐርን እዩ”። በዚ ከኣ ሕይወትና ምስ ኣምላኽ 
ምህላዋ ከም እነረጋግጽ ይነግረና። ቀጺሉ መንፈስ ሓቅን መንፈስ ሓሶትን ከመይ 
ገይርና ከም እንፈላልዮ ይምህረና። “ኢየሱስ ክርስቶስ ሰብ ኮይኑ ከም ዝመጸ ዚእመን 
ዘበለ ኩሉ መንፈስ፡ ካብ ኣምላኽ እዩ። ኢየሱስ ክርስቶስ ሰብ ኮይኑ ከም ዝመጸ 
ዘይእመን ዘበለ ኹሉ መንፈስ ግና፡ ካብ ኣምላኽ ኣይኮነን።” ይብለና። ነቶም ሓሰውቲ 
ነብያት “ንሳቶም ካብ ዓለም እዮም እሞ ከም ኣዘራርባ ዓለም ከኣ ይዛረቡ ኣለዉ። 
ዓለምውን ትሰምዖም ኣላ። ንሕና ካብ ኣምላኽ ኢና፣ ንኣምላኽ ዚፈልጥ ይሰምዓና፣ 
እቲ ካብ ኣምላኽ ዘይኮነ ኣይሰምዓናን እዩ።” ይብለና። 

 መዝሙር ዳዊት ከኣ “እቲ እግዚኣብሔር ዝበለኒ ኽእውጅ እየ። እግዚኣብሔር ‘ንስኻ 
ወደይ ኢኻ፣ ኣነ ሎሚ ወለድኩኻ። ለምነኒ ኣነ ኸኣ ነሕዛብ ንርስትኻ፡ ምድሪ 
ብምልኣታ ድማ ንኣኻ ኽህበካ እየ። . . . እምበኣርከስ እቱም ነገሥታት ለብሙ፣ 
ኣቱም ገዛእቲ ምድሪውን ተኣረሙ። ንእግዚኣብሔር ብፍርሃት ኣገልግልዎ።” ይብለና።  

 ወንጌል ማቴዎስ ምዕራፍ 4 ከኣ ኢየሱስ ወንጌል ክሰብኽ ከም ዝጀመረ ይነግረና። 
“ኣብ ጸላም ዚነብር ሕዝቢ ዓቢይ ብርሃን ረኣየ፣ ነቶም ኣብ ጸልማት ምድሪ ሞት 
ዚነብሩ ድማ ብርሃን ወጻሎም’ ይብለና። ቀጺሉ “ብሥራት መንግሥቲ እግዚኣብሔር 
እናሰበኸ፣ ኣብ ሕዝቢ ዘሎ ኹሉ ዓይነት ሕማም እናሕወየ ይዘውር ነበረ።” ይብለና። 

 
 ኣምላኽ ሰብ ኮይኑ ኣብ ሞንጎና ከም ዝመጸ ዚኣምን መን እዩ? ብዙሓት ሊቃውንቲ 
ሳይንስን ፍላስፋታትን ነዚ ሓሳብ እዚ ኪኸውን ዘይኽእል ሃለውሎው ዘረባ ከም ዝኾነ 
ይምህሩ። ገለ ቅዱሳት ጽሑፋት ንቕበል ኢና በሃልቲ ከኣ፣ ንኢየሱስ ክርስቶስ ከም ነቢይ 
ወይ ፍሉይ መልእኽተኛ ጥራሕ ይቕበልዎ። ገለ ተመራመርቲ ከኣ ነቲ ኣብ ወንጌል ዚዝንቶ 
ተኣማራታቱን ብፍላይ ትንሣኤኡ ከም ስራሕ ማጂክ ወይ ከኣ ናይ ሰዓብቱ ኣጋንኖ ጥራሕ 
ምዃኑ ኬረድኡና ይፍትኑ። ነቲ ምሥጢረ ሥጋዌ ብኣምሮና ክንበጽሖ ስለ ዘይንኽእል 
ጥራሕ፡ ‘ብሓቂ ክኸውን ኣይኽእልን እዩ’ ኣብ ዚብል መደምደምታ ንበጽሕ። ነቲ ዝዓበየ 
ህያብ ከኣ ንድርብዮ። ኢየሱስ ክርስቶስ ወዲ ኣምላኽ እንተዘይኮይኑ እሞ ሥጋ ለቢሱ ኣብ 
ሞንጎና መጺኡ ንፍቕሪ ኣምላኽ እንተ ዘይግህዶ፣ ከመይ ኢሉ ምስ ኣምላኽ ሕብረት 
ክህልወና ይኽእል? ስለዚ ብሓቂ ኢየሱስ ክርስቶስ ወዲ ኣምላኽ እዩ። ንሱ ብሓቂ ፍጹም 
ሰብን ፍጹም ኣምላኽን እዩ። ንሱ ካብ ኣርዑት ኃጢኣትን ካብ ኩሉ ሕማምናን ክፍውሰና 
ዚመጸ መድኃኒናን ጐይታናን እዩ። ንኣምላኽ ዘይምፍላጥ ኣብ ጸልማት ከም እንነብር 
ይገብረና። ጣዕሚ ፍቕሪ ኣምላኽን ፍቕሪ  ኣሕዋትን/ሓትን ከይነስተማቕር ይዓግተና። ኣብ 
ኢየሱስ ክርስቶስ ግና እታ ሃልሃል እትብል ፍቕሪ ርኢናያ ኢና። ዓለም ብመላኣ ትህወኽን 
ትናወጽን እያ ዘላ፣ ነዚ ፍቕሪዚ ትጸምእ ከም ዘላ የመልክት። “ኦ ኢየሱስ ክርስቶስ 
ተድልየኒ ኢኻ! ፍቕርኻ ከም ዘስተማቕር ግበረኒ።” 
 

 



ዕለት 

 

ንባብ ኣስተንትኖ 

1 ዮሓ 4፡ 7-10 

መዝ 72፡ 1-4, 7-

8 

ማር 6፡ 34-44 
 

 

 

 

 

 

ካብዚ ዘንበብናዮ ቃል ኣምላኽ ንነፍስና ዝኸውን እንታይ መግቢ ክንወስድ 

ንኽእል? 

 1ይቲ መልእኽቲ ዮሓንስ፡ ኣምላኽ ‘ፍቕሪ’ ምዃኑ ይምህርረና። “ፍቕሪ ካብ 

ኣምላኽ እያ እሞ ንሓድሕድና ንፋቐር። ዜፍቅር ዜበለ ኹሉ ካብ ኣምላኽ 

ዝተወልደ እዩ፣ ንኣምላኽውን ይፈልጦ እዩ። ኣምላኽ ፍቕሪ እዩ እሞ፣ እቲ 

ዘየፍቅር ንኣምላኽ ኣይፈልጦን እዩ። ኣምላኽ ንፍቕሩ፡ ብወዱ ብሕይወት 

ምእንቲ ክንነብር፡ ነቲ ሓደ ወዱ ናብ ዓለም ብምልኣኹ ገለጸልና።” ይብለና።  

 መዝሙር ዳዊት ከኣ ስለ ንጉሥ፡ “ኦ ኣምላኽ ንጽድቅኻ ምእንቲ ኽፈርድ 

ንንጉሥ ምሃሮ፣ ቅንዕናውን ሃቦ። ንሱ ንሕዝብኻ ብፍትሒ ኺገዝኦም፡ ንጥቑዓት 

ከኣ ብቕንዕና ኬመሓድሮም እዩ። እምባታት ነቲ ሕዝቢ ሃብቲ የምጽኡሉ፡ 

ኰረቢት ከኣ ጽድቂ የምጽኡሉ።” እንዳበለ ይጽሊ። ቀጺሉ “እቲ ንጉሥ ከም 

ዝናም ኣብ ሻኻ፡ ከምቲ ንምድሪ ዜጥልላ ጥሚቕ ኮይኑ ይውረድ። ብዘመኑ 

ጽድቂ ይዓምብብ . . . ። ” ይብል። 

 ወንጌል ከኣ ኢየሱስ “ብዙኅ ሕዝቢ ረኣየ። ጓሳ ከም ዘይብለን ኣባጊዕ ነበሩ እሞ 

ደንገጸሎም፣ ብዙኅውን ኪምህሮም ጀመረ።” ይብል። ቀጺሉ ብጥሙያቶም 

ኪኸዱ ኪገድፎም ስለ ዘይደለየ፡ በቲ ዝነበረ ኃሙሽተ እንጌራን ክልተ ዓሳን 

ባሪኹ ብምሃብ፡ ብተኣምራት ኃሙሽተ ሽሕ ሰብ ከም ዝመገበን፡ እቲ ተረፍ ከኣ 

ዓሰርተ ክልተ መሶብ ከም ዝመልአን የዘንትወልና። 

 

ኢየሱስ እቲ ንሕዝቢ ኣምላኽ ብፍትሒ ዚገዝእን፡ ብቅንዕና ዜመሓድርን ንጉሥ 

እዩ። ንሱ በቲ ካብ ኣፉ ዚወጽእ ዝነበረ ቃል ኣምላኽ፡ ነቶም ሰማዕቱ ይምግብ 

ነበረ። ልክዕ ከም ዝናም ኣብ ልባቶም እንዳወረደ ጽድቂ የብቊልን የዐንብብን 

ነበረ። ብፍቕሪ ኣምላኽ ንሕዝቡ ይምግቦም ነበረ። ኢየሱስ ንሕና ደቂ እቲ ብዙሕ 

ዜፍቅረና ሰማያዊ ኣቦና ምዃና ይነግረና። ብሥጋውን ብጥራይ ከብድና 

ኣይሰደናን። ሎሚ ኢየሱስ ንኣይን ንኣኻን ንኣኺን ፍቕሩ ክምህረናን፡ ክፍውሰናን፡ 

ይደሊ ኣሎ። ልብና ንክፈተሉ። ኣምላኽ ኬፍቅረና ንግደፎ። ፍቕሩ ምስ 

ኣስተማቐርና ጥራይ ኢና ነሕዋትናን ኣሓትናን ክነፍቅር እንኽእል። እምበኣር ሕጂ፡ 

ኣብ ቤትናን ኣብ ሞንጎ ቤተሰብናን ወይ ጎረባብትና፡ መሳርሕትና . . . ‘ዝጎደለ 

ፍቕሪ ኣሎዶ?’ ኢልና ንሕሰብ። እንተሎ ኮይኑ፡ ኢየሱስ ኣብኡ ኪኣቱ ንፍቐደሉ፡ 

ንሱ ብፍቕሪ ኪፍውሶ እዩ። ኢየሱስ ‘ኣነ ነይሩ እንተ ዝኸውን እንታይ ምገበረ?’ 

ንፈልጥ ኢና ኢየሱስ ነቶም ቀተልቱ ከም ዝመሓሮም። ነዞም ከቢቦምኒ ዘለዉ 

ሥድራይ፡ ቤተሰበይ ወይ ብጾተይ፡ በዲሎምኒ ኢለ ጸሊአዮም ዘለኹ፡ “ዝገብርዎ 

ኣይፈልጡን እዮም?” ክብል እኽእልዶ? ጽልኢ ዝዓበየ ጽልኢ ጥራይ እዩ 

ዝወልድ። ብእምነት ከምቲ ፍቕሩን ምሕረቱን ንግበር። ከምኡ ምግባርና 

ተኣምራታዊ ለውጢ ኬስዕብን ነቲ ሰንሰለት ጽልኢ ኪበትኮን እዩ። ሰላምን 

ሕውነትን ከኣ ኣብ ኩሉ ዙርያና ኪምለስ እዩ። “ኦ ኢየሱስ ጐይታ ንፍቕርኻ 

ኪርዳእን ብፍቕርካ ክመላለስ ከኣ እምነት ክትውስኸንን እልምነካ ኣለኹ!” 
 

 

  



 

ዕለት 

 

ንባብ ኣስተንትኖ 

 

 

 

 

 

 

 

 

6 ጥሪ   
 

 

 

 

 

 

 

 

 

1 ዮሓ 4፡ 11-

18 

መዝ 72፡ 1-2, 

10, 12-13 

ማር 6፡ 45-52 

 

ካብዚ ዘንበብናዮ ቃል ኣምላኽ ንነፍስና ዝኸውን እንታይ መግቢ ክንወስድ 

ንኽእል? 

 1ይቲ መልእኽቲ ዮሓንስ “ንሕናውን ነታ ኣምላኽ ኣባና ዘላቶ ፍቕሪ 

ፈሊጥናያን ኣሚናያን ኣሎና። ኣምላኽ ፍቕሪ እዩ፣ ኣቲ ኣብ ፍቕሪ ዚነብር ከኣ 

ኣብ ኣምላኽ ይነብር። . . . እታ ፍጽምቲ ፍቕሪ ንፍርሃት ኣውጺእ ትድርብያ 

ደኣምበር ኣብታ ፍቕርስ ፍርሃት የልቦን። ፍርሃት ምስ መቕጻዕቲ እተተኃኃዘት 

ስለ ዝኾነት ከኣ እቲ ዚፈርህ ብፍቕሪ ፍጹም ኣይኮነን።” ይብለና። 

 መዝሙር ዳዊት ብዛዕባ እቲ ብፍትሒን ብቕንዕናን ኪገዝእ ዚመጽእ ንጉሥ 

ደጊሙ ይዛረበና። ነገሥታት ገጸ በረኸትን ውህበታትን ኬምጽእሉ ምዃኖም 

ይነግረና። “ንሱ ነቲ ናብኡ ዚጠርዕ ድኻን መስኪንን የናግፎም። ንመሳኺንን 

ንድኻታትን ይድንግጸሎም፣ ንድኻታት ከኣ የድኅኖም።” ይብለና። 

 ወንጌል ከኣ ብዛዕባ ኢየሱስ ማየ ማይ እናረገጸ ከም ዝኸደ ይነግረና። “ንሳቶም 

ግና ብማየ ማይ ኪኸይድ ምስ ረኣይዎ፡ ምትሃት መሲልዎም ኣእወዩ። ምስ 

ረኣይዎ ኸኣ ዂሎም ሰምበዱ፣ ሽዑ እየሱስ “ኦጆኹም! ኣነ እየ! 

ኣይትፍርሑ!” ኢሉ ተዛረቦም። ናብታ ንሳቶም ዝነበሩዋ ጃልባ ኸኣ ደየበ፣ እቲ 

ንፋስ ድማ ሃድአ፣ ንሳቶምውን ተገረሙን ተደነቑን። ምኽንያቱ ልቦም ተደፊኑ 

ስለ ዝነበረ ነቲ ናይ እንጌራ ተኣምራት ኣየስተውዓልዎን።” ይብለና። 

 

ኣብ ሕይወትና ብዙሕ ዘፍርሃና ነገራት ኣሎ። ከይንጠሚ ከይንስእን ከይንሓምም 

ወይ ሰብ ከይንዕቀና፡ ከይርሕቀና ንፈርህ። ካብ ኃያላትን ዓመጽትን ንፈርሕ። ልዕሊ 

ኩሉ ካብ ዕግርግርን ሁከትን ውግእን ስደትን ካብ ሞትን ንፈርህ። እዚ ዝተፈላልየ 

ፍርሂታት ከሻቕለናን ድቃስ ኪኸልኣናን ይርከብ። ዝተፈላለዩ ማዕበላት ሕይወት 

ተላዒሎም ከናውጹና ይርከቡ። ኣብ ማእከሉ ከሎና ኢየሱስ ክርስቶስ እቲ መድኃኒ 

የርክበና። ነቲ ከጥሕለና ዝህንደድ ዝነበረ ማዕበል ከኣ የህድኣልና። እታ ካብ 

ኣምላኽ እትርከብ ፍጽምቲ ፍቕሪ እንተ ሒዝና፣ ንሳ ኩሉ ፍርህና ካባና ኣርሒቓ 

ክትድርብየልና ምዃና ሎሚ ቃል ኣምላኽ ይነግረና ኣሎ። ንኣምላኽ ዝሓዘት ነፍሲ፡ 

ንሞትውን እንተ ኾነ ኣይትፈርህን እያ። ከመይ ቃሉ “ብሩባ ሩባ ድነ ሞትኳ 

እንተኸድኩ ክፉኣ ኣይፈርህን እየ” (መዝ 23) እዩ ዚብል። ንቂም በቐልን ሕነ 

ምፍዳይን ጽልእን ተጐልቢብና ምስ እንኸይድ ግና ክንፈርህ ንነብር። ቃኤል እቲ 

ቀታል ኣቤል ሓዉ፡ ካብ ገጽ ኣምላኽ ኪሃድም ይነብር ከም ዝነበረ ኣይንረስዕ። “ኦ 

ኣምላኽ ንፍቕሪ ከም ዝግዛእ ግበረኒ። ብትዕግሥትን ብሕያውነትን ብይቕረታ 

ምግባርን፡ ንጽልኢ ኪስዕረሉ ዘኽእለኒ ኃይሊ ሃበኒ።” 

 
 

 

  



ዕለት 

 

ንባብ ኣስተንትኖ 

 

 

 

 

 

 

 

 

 

 

 

 

 

7 ጥሪ   
  

 

 

 

 

 

 

 

 

 

 

 

 

 

 

1 ዮሓ 4፡ 19-

5:4 

መዝ 72፡ 1-2, 

14-15, 17 

ሉቃ 4፡ 14-22 
 

 

 

  

ካብዚ ዘንበብናዮ ቃል ኣምላኽ ንነፍስና ዝኸውን እንታይ መግቢ ክንወስድ 

ንኽእል? 

 ዮሓንስ ኣብ መልእኽቱ ደጋጊሙ ንሓውና/ሓፍትና ከነፍቅር ይጽውዓና ኣሎ። 

“እቲ ንኣምላኽ ዜፍቅሮ፡ ንኃዉ ድማ የፍቅሮ” ይብለና። ከመይ “ነቲ ዝርእዮ 

ኃዉ ዘየፍቀሮስ፡ ነቲ ዘይርእዮ ኣምላኽ ኬፍቅሮ  ኣይከኣሎን እዩ።” ይብለና። 

ቀጺሉ “ንኣምላኽ ምፍቃር ማለት ትእዛዛቱ ምሕላው ማለት እዩ። ትእዛዛቱ ከኣ 

ከቢድ ኣይኮነን። ካብ ኣምላኽ ዝተወልደ ዘበለ ኹሉ ንዓለም ይስዕራ። እታ 

ንዓለም እንስዕረላ ዓወት ከኣ እምነትና እያ። ንዓለም ዚስዕራኸ መን እዩ? እቲ 

ኢየሱስ ወዲ ኣምላኽ ከም ዝኾነ ዚኣምንዶ ኣይኾነን?” ይብለና። 

 መዝሙር ዳዊት ከኣ እቲ ብፍትሒ ዚገዝእ ንጉሥ “ካብ ጭቆናን ግፍዕን 

ይብጀዎም፣ ሕይወቶም ኣብ ቅድሚኡ ክቡር እዩ። . . . ኩሉ ግዜ ምእንትኡ 

ይጸልዩ፣ በረኸት እግዚኣብሔር ድማ ኹሉ ሳዕ ምስኡ ይኹን። . . . ስሙ 

ኩሉ ግዜ ይዘከር፣ ዝናኡ ፀሓይ ክሳዕ ዘላ ይንበር፣ ብእኡ ኩሎም ኣሕዛብ 

ይባረኹ፣ ኲሎም ኣሕዛብ ድማ ‘ዕዉት ኢኻ’ ይበልዎ።” ይብለና። 

 ወንጌል ከኣ ኢየሱስ “ብኃይሊ መንፈስ ቅዱስ ናብ ገሊላ ተመልሰ፣ ዝናኡውን 

ኣብ ኩሉ እቲ ኸባቡኢ ተሰምዐ። . . . ናብታ ዝዓበየላ ናዝሬት ድማ መጸ፣ . . 

. መጽሓፍ ነቢይ ኢሳያስ ከኣ ሃብዎ፣ ነቲ መጽሓፍ እንተ ገንጸሎ ኸኣ ኸምዚ 

ዚስዕብ ዝተጻሕፎ ኽፍሊ ረኸበ፦ “ንድኻታት ከበሥሮም ስለ ዝቐብኣኒ መንፈስ 

እግዚኣብሔር ኣብ ልዕለይ ኣሎ፣ ንምሩኻት ምምላስ፡ ንዕዉራት ምርኣይ፡ 

ንግፉዓት ምውፃእ ሓራ ከበሥር፡ ሕርይቲ ዓመት እግዚኣብሔር ክሰብኽ 

ለኣኸኒ። . . . ‘እዚ ጽሑፍ እዚ ሎሚ ኣእዛንኩም ተፈጸመ’ ኪብሎም 

ጀመረ።” ይብለና። 

 

ኢየሱስ ስብከቱ ክጅምር ኣትሒዙ ንሱ እቲ ሕዝቢ ኣምላኽ ዜድኅን መሲሕ፡ ወይ 

እቲ ብፍትሒ ዚገዝእ ንጉሥ ምዃኑ ኣይሓብአን። እቲ ነቢይ ኢሳያስ ዝበሎ ሎሚ 

ኣብ ቅድሚ ዓይንና ተፈጺሙ እዩ ይብለና ኣሎ። ኣነን ንስኻትኩምን ኣብ ትሕቲ 

ግዝኣት ኃጢኣትን ሰይጣንን ዝነበርና ጥዑም ብስራት እንሰምዓሉ ሰዓት እዩ። ባራዩ 

ዘይኮነስ፡ ደቂ ኣምላኽ (እቲ ንጉሥ) ምዃና ንብሰር ኣሎና። ካብ ጭቆናን ግፍዕን 

ኢየሱስ ይብጀወና። ሕይወትና ኣብ ቅድሚኡ ክቡር እዩ። “ኣነ መንገድን ሓቅን 

ሕይወትን እየ” ይብለና ኣሎ፡ ንስዓቦ። ሎሚ ገና ብዙሓት ኢና እቶም ንሓቂ 

ክንርእያ ዘይንኽእል ዘሎና፣ ከመይ ንምንዝርናን ዝሙትን ከም ናጽነት እምበር ከም 

ኃጢኣት እይንቆጽሮን ዘሎና። ንዓመጽን ጉቦን ስርቅን ከም ክእለትን መንፈዓትን፣ 

ንሕያውነትን ፍቕርን ከም ድኻምነት፣ ንሕነ ምፍዳይ ከም ጀግንነትን ወይ ግቡእካ 

ምፍጻምን ንቆጽሮ ኣሎና። ንዝተፈላለየ ኽፍኣት ጽቡቕ ትርጉም እናሃብና ከም 

ድላይና እንገብርን እንኸይድን ብዙሓት ዕዉራት ልቢ ኣሎና። ልዕሊ ኩሉ ካባና 

ካብቶም ኣምነቲ ክርስቲያን ንኣምላኽ ‘የፍቅሮ እየ’ ኣናበልና፡ ንገለ 

ኣሕዋትናን/ኣሓትናን ግና ዘይነፍቅሮም ወይ ክንጸልኦም ግቡእ ኮይኑ ዝስምዓና 

ክንደይ ኢና? እሞ ነቲ ካብዚ ኩሉ ዑረት ልብን ማእሰርቲ ኃጢኣትን ኬናግፈና 

ዝከኣሎ ኢየሱስ፡ ኣፍ ደገ ልባትና ንኽፈተሉ። “ንዓ ጐይታ ኢየሱስ ኣብ ልበይ 

እቶ፡ ነዕይንቲ ልበይ ክፈተለይ፡ ነርዑት ኃጢኣተይ ስበረለይ፡ ንኃጢኣተይ ከም 

ዘለልዮን ዝጽየፎን ከም ዝንስሓሉን ግበረኒ። ኣብ ልበይ ተኽሊ ፍቕሪ በቊሉ ከም 

ዝዕንብብን ዚፈርን ግበረለይ። ኣሜን!” 
 



ዕለት 

 

ንባብ ኣስተንትኖ 

 

 

 

 

 

 

 

 

 

 

 

 

8 ጥሪ  
  

 

 

 

 

 

እቶም ልደት 

ጐይታና ብናይ 

ሃገርና እነብዕል ነቲ 

ናይ ዕለት 25 

ታሕሣሥ ክነንብብን 

ከነስተንትን 

ይግብኣና።  

 

1 ዮሓ 5፡ 5-

13 

መዝ 147፡ 12-

15, 19-20 

ሉቃ 5፡ 12-16 
 

 

ካብዚ ዘንበብናዮ ቃል ኣምላኽ ንነፍስና ዝኸውን እንታይ መግቢ ክንወስድ 

ንኽእል? 

 1ይቲ መልእኽቲ ዮሓንስ ብዛዕባ እቲ ብማይን ብደምን ዝመጸ ኢየሱስ 

ክርስቶስን ነቲ ንእኡ ብኣምላኽ  ዚተዋህቦ ምስክርነትን ይዛረበና። “ብወዲ 

ኣምላኽ ዚኣምን እቲ ምስክር ኣብ ልቡ ኣለዎ፣ እቲ ንኣምላኽ ዘይኣምን፡ ነቲ 

ኣምላኽ ብዛዕባ ወዱ ዝሃቦ ምስክር ስለ ዘይኣመነ፡ ንኣምላኽ ሓሳዊ ይገብሮ። 

እቲ ኣምላኽ ዚህቦ ምስክር ከኣ እዚ እዩ፦ ኣምላኽ ናይ ዘለዓለም ሕይወት 

ሃበና፣ እዛ ሕይወት እዚኣ ኸኣ ኣብ ወዱ ኣላ። እቲ ወዲ ኣምላኽ ኣብኡ 

ዚነብር ሰብ፡ ሕይወት ኣላቶ፣ እቲ ወዲ ኣምላኽ ኣብኡ ዘይነብር ሰብ፡ ሕይወት 

የብሉን።” ይብለና።  

 መዝሙር ዳዊት ድማ “ኦ ኢየሩሳሌም ንእግዚኣብሔር ኣመስግንዮ፣ ኦ ጽዮን 

ንኣምላኽኪ ወድስዮ። . . . ትእዛዙ ናብ ምድሪ ይሰደድ፡ እቲ ዚብሎ ድማ 

ቐልጢፉ ይፍጸም። . . . ትእዛዛቱ ንሕዝቡ፡ ሥርዓታቱን ሕግታቱን ድማ 

ንእስራኤል ሃበ።” ይብለና። 

 ኣብ ወንጌል ከኣ ብዛዕባ ኢየሱስ ንሓደ ለምጻም ከም ዘሕወዮ ይነግረና። 

“እንሆ ለምጺ ዝመልኦ ሓደ ኣብኡ ነበረ፣ ንኢየሱስ ምስ ረኣዮ ኸኣ ብገጹ 

ተደፊኡ፡ ‘ጐይታይ እንተ ደሊኻስ ከተንጽሃኒ ትኽእል ኢኻ’ ኢሉ ለመኖ። 

ኢየሱስ ድማ ኢዱ ዘርጊሑ ‘ድላየይ እዩ ንጻሕ’ እናበለ ተንከፎ፣ እቲ ለምጺ 

ድማ ብኡብኡ ኃደጎ። ንሱ ኸኣ ‘ኪድ ሰብነትካ ብካህን ኣመርምር፣ ስለ 

ዝነጻሕካ ድማ ንኣታቶም ምስክር ምእንቲ ኪኾኖም ከምቲ ሙሴ ዝኣዘዞ ሠውዕ 

እምበር ንሓደኳ ኣይትንገር’ ኢሉ ኣዘዞ። ዝናኡ ግና ኣመና ገኒኑ ተሰምዐ፣ 

ብዙኃት ሕዝቢ ከኣ ኪሰምዕዎን ካብ ሕማሞም ኪፍወሱን ናብኡ ተኣከቡ።” 

ይብለና። 

 

ሎሚ ቃል ኣምላኽ፡ ሕይወት ብጐይታና ኢየሱስ ከም ዝተዋህበናን፡ ብእምነት 

ክንቅበሎን ይነግረና እሎ። ንሱ ጥራይ እዩ ካብ ለምጺ ኃጢኣትናን ካብ ሕማምናን 

ክፍውሰና ዝኽእል መድኃኒ። ከምቲ ለምጻም ግና፡ ንኢየሱስ ርእዩ ብገጹ ተደፊኡ 

ዝለመነ፡ ንሕናውን ከምኡ ብትሕትናን ብእምነትን ናብኡ ክንመጽእን  ክፍውሰና 

ክንልምኖን የድልየና። ነቶም ብፍቓዶምን ብእምነትን ዘይመጹ ሰባት ጐይታ ባዕሉ 

ከይዱ ኣይፍውሶምን እዩ። ብፍላይ ኃጢኣትና ክሕደገልና ባዕላትና ናብ ኣምላኽ 

ክንመጽእ የድልየና። ኃጢኣተኛታት ምዃና ክንእመን የድልየና። ብዙሓት ካባና 

ኃጢኣት ካብ ለምጺ ከም ዝኸፍእ ኣይንርድኦን ኢና። ብፍቕሪ ምስ ኃጢኣት 

ተኣሳሲርና ብዘይሕፍረት እንነብር ብዙሓት ኣሎና። ኃጢኣት ምንጪ ናይ ኩሉ 

ሰላም ምስኣናን ዘይምሕጓስናን ከም ዝኾነ ኣይንርድኦን ዘሎና። ንኣብነት ወልፊ 

መስተ፡ ሓሺሽ፡ ፍኑው ጾታዊ ርክብ፡ ወልፊ ምቚያቕ፡ ወልፊ ባእሲን ምትንዃልን፡ 

ብናይ ካልኦት ጽቡቕ ነገር ምቕናእን፡ ወልፊ ሕሜት፡ ትምክሕትን መን ከማይን፡ 

ወ.ዘ.ተ. ንሕይወትና ስለ ዝተቋጻጸሮ ጽቡቕ የሎናን። ናብ ኢየሱስ ብምምጻእ 

“ክገድፎ ድላየይ እዩ እሞ ክተንጽሓኒ ንስኻ ትኽእል ኢኻ” ኢልና ብእምነት 

ንለምኖ። ናብ ምሥጢረ ንስሓ ንምጻእ። ሕይወትና ከኣ ክሕደስ እዩ። “ኦ ኢየሱስ 

ንስኻ ከተንጽሓኒ ትኽእል ኢኻ። ካብ ልምዲ ኃጢኣተይ ፈውሰኒ።” 

 
 

 



ዕለት 

 

ንባብ ኣስተንትኖ 

 

 

 

 

 

 

9 ጥሪ  
  

 

 

 

 

 

 

1 ዮሓ 5፡ 14-21 

መዝ 149፡ 1-6, 

9 

ዮሓ 3፡ 22-30 
 

 

 

 

ካብዚ ዘንበብናዮ ቃል ኣምላኽ ንነፍስና ዝኸውን እንታይ መግቢ ክንወስድ 

ንኽእል? 

 1ይቲ መልእኽቲ ዮሓንስ “ከምቲ ፍቓዱ ጌርና ሓደ ነገር እንተ ለመናዮ ከም 

ዝሰምዓና ስለ እንፈልጥ፣ ኣብ ቅድሚ ኣምላኽ ትብዓት ኣሎና። እቲ ዝለመናዮ 

ከም ዝሰምዓና ስለ እንፈልጥ ድማ እቲ ኻብኡ ዝለመናዮ ድሮ ከም ዝረኸብናዮ 

ንፈልጥ ኢና።” ይብለና። ቀጺሉ ብዛዕባ ናብ ሞት ዘብጽሕን ዜየብጽሕን 

ኃጢኣት ከምዘሎ ይገልጸልና። ነቲ ናብ ሞት ዘየብጽሕ ኃጢኣት ዚገብር 

ሓውና/ሓፍትና ክንጽልየሉ ይማሕጽነና። “እቲ ካብ ኣምላኽ ዝተወልደ 

ኃጢኣት ከም ዘይገብር ንፈልጥ ኢና። ወዲ ኣምላኽ ስለ ዚሕልዎ እቲ ክፉእ 

ኣይትንክዮን እዩ” ይብለና። 

 መዝሙር ዳዊት ከኣ ንኣምላኽ ከነመስግኖ የተባብዓና ኣሎ። “ንእግዚኣብሔር 

ኣመስግንዎ፡ . . . ሓዲሽ መዝሙር ዘምሩ፣ . . . ሕዝቢ እስራኤል 

ብፈጣሪኹም ተሓጐሱ . . . ብንጉሥኩም እልል በሉ። ንስሙ ብሳዕሲዕት 

ኣመስግንዎ፡ ብኸበሮን በገናን ዘምርሉ። እግዚኣብሔር ብሕዝቡ ይሕጐስ 

ንትሑታት ብዓወት ይስልሞም።” እናበለ የተባብዓና። 

 ወንጌል ዮሓንስ ከኣ ብዛዕባ ዮሓንስ መጥምቕ ንኢየሱስ ዝመስከረሉ ይዛረበና። 

“ኢየሱስ የጥምቕ ኣሎ” ምስ በልዎ፡ “ሰብ ካብ ሰማይ እንተ ዘይተዋህቦስ 

ሓንቲእኳ ኺቕበል ኣይኽእልን እዩ። ‘እነ ቀቅድሚኡ ዝተለኣኽኩ ደኣ እምበር 

ክርስቶስ ኣይኮንኩን’ ከም ዝበልኩ ንስኻትኩም ባዕላትኩም ምስክረይ ኢኹም። 

እቲ መርዓት ዘላቶ ንሱ መርዓዊ እዩ። እቲ ደው ኢሉ ንእኡ ዚሰምዖ ዓርኪ 

መርዓዊ ግና ብድምፂ እቲ መርዓዊ ኣዝዩ ይሕጐስ። ደጊም ሓጎሰይ እንሆ 

ተፈጸመ። ንሱ ኺልዕል ኣነ ኽትሕት ይግባእ።” እናበለ ከም ዝመስከረ 

ይነግረና።  

 

ዮሓንስ መጥምቕ ኢየሱስ እቲ ‘ብመንፈስ ቅዱስን ብሓውን” ዜጥምቕ፣ እቲ 

“ኃጥኣት ዓለም ዜርሕቕ ገንሸል ኣምላኽ” ከም ዝኾነ ብግልጺ መስኪሩ እዩ። 

ኢየሱስ እቲ ካብ ጥንቲ፡ ኣበውን ነብያትን፡ መላእ ሕዝበ-እግዚኣብሔርን ዝጽበዮ 

ዚነበረ መሲሕ እዩ። ካብ ኣምላኽ ብኢየሱስ ዳግም ክንውለድን፡ ካብ ኃእጢኣት 

ክነምልጥን እንሆ ዕድል ተዋሂቡና። ብእምነት ኣብ ሕይወትና ንኢየሱስ ምስ 

ተቐበልናዮ፡ እቲ ኽፉእ ኣይክትንክየናን እዩ። ካብቲ ንእሽቶይ ኃጢኣት ናብ 

ዘለዓላማዊ ሞት ዘየብጽሕውን ከም እንርሕቕ ክገብረና ይከኣሎ እዩ። ብጸሎት ግና 

ንሓድሕድና ክንደጋገፍ ከም ዝግብኣና ሎሚ ቃል ኣምላኽ ይምህረና ኣሎ። 

ብእግዚኣብሔርን በቲ ፈጣሪናን፣ ብወዱ ኢየሱስ ክርስቶስን መድኃኒናን፣ ብመንፈስ 

ቅዱስ እቲ መንጽሒናን ክንሕጐስን ከነመስግንን ይግብኣና እዩ። “ነፍሰየ ነቲ 

ዝተገብረልኪ ሠናይ ኩሉ ኣይትረስዕዮ። ኣምላኽ ንኣበስይ ስለ ዝኃደገለይን፡ ንኩሉ 

ሕማመይ ስለ ዝፈወሰን፡ ንሕይወተይ ካብ ጥፍኣት ስለ እተበጀዋን ኣመስግኖ 

ኣለኹ።” 
 

 

  



ዕለት 
 

ንባብ ኣስተንትኖ 

 
 
 
 
 
 

10 ጥሪ  
  

 
 
 
 
 
 

ኢሳ 42፡ 1-4, 
6-7 
መዝ 29፡ 1-4, 
9-10 
ግሓ 10፡ 34-38 
ሉቃ 3: 15-16, 
21-22 
 

 
ካብዚ ዘንበብናዮ ቃል ኣምላኽ ንነፍስና ዝኸውን እንታይ መግቢ ክንወስድ ንኽእል? 

 ነቢይ ኢሳያስ ብዛዕባ እቲ ባርያ እግዚኣብሔር ይዛረብና። ንሱ እቲ ኪመጽእ ዝነበሮ 
መሲሕ እዩ። ባህርያቱ ኪገልጾ ከሎ፡ “መንፈሰይ ኣብኡ ኣኅዲረ ኣሎኹ፡ ንሱ ኸኣ 
ነሕዛብ ፍትሒ ኼውጽኣሎም እዩ። ኣይክጭድርን፡ ድምፁ ዓው ኣቢሉ ኸኣ ኣብ 
ኣደባባይ ኣይኬስምዕን እዩ። ጭፍሉቕ ሻምብቆ ኣይክሰብርን፡ ኪጠፍእ ደልዩ ዚተክኽ 
ጧፍ ድማ ኣይኬጥፍእን እዩ። ብሓቂ ንኹሉ ፍትሒ ኬውጽእ እዩ።” ይብለና። እቲ 
መሲሕ ምስ መጸ፡ እዕይንቲ ዕዉራት ኪኸፍት፡ ንእሱራት ካብ ማእሰርቲ ኪፈትሕ፡ 
ነቶም ኣብ ጸልማት ተኣሲሮም ዚነብሩ ኸኣ ካብ ማእሰርቶም ከም ዘውጽኦም፡ ነቢይ 
ኢሳያስ ይንበ። 

 መዝሙር ዳዊት ከኣ ብዛዕባ እቲ ኃያል ድምፂ እግዚኣብሔር ይዛረበና። “ድምፂ 
እግዚኣብሔር ኣብ ልዕሊ ማያት ይስማዕ ኣሎ፡ . . . ድምፂ እግዚኣብሔር ኃያል እዩ፣ 
ድምፂ እግዚኣብሔር ግርማ ዝመልኦ እዩ። . . . እግዚኣብሔር ኣብ ልዕሊ ማያት 
ይገዝእ፣ እግዚኣብሔር ንዘለዓለም ነጊሡ ይነብር።” እናበለ ንእምባታት፡ ንዓበይቲ 
ኣእዋምን፡ ንበርቂ፡ ንምድረበዳ . . . ዘንቀጥቅጥ ምዃኑ ይገልጸልና። 

 ግብረ ሓዋርያት ብዛዕባ ስብከት ሓዋርያ ጴጥሮስ ኣብ ቤት ቆርኔሌዎስ ይነግረና። “ኣብ 
ዝኾነ ይኹን ሃገር ንኣምላኽ ዚፈርህን ቅንዕና ዚገብርን እንተሎ፣ ኣብ ኣምላኽ ቅቡል 
እዩ እምበር፡ ኣብኡ ኣድልዎ ከም ዘየልቦ ብሓቂ ረኣኹ። . . . ኣምላኽ ከመይ ኢሉ 
ኢየሱስ ብዓል ናዝሬት ብመንፈስ ቅዱስን ብኃይልን ከም ዝቐብኦ፣ ንሱ ኸኣ እምላኽ 
ምስኡ ስለ ዝነበረ፡ ኣብ ኩሉ ጽቡቕ ከም ዝገበረን፣ ንኩሎም ነቶም ሰይጣን ዝኣሰሮም 
ከም ዘሕወየውን ባዕልኻትኩም ትፈልጡ ኢኹም።” እናበለ ይምህር። 

 ውንጌል ሉቃስ ከኣ “እቶም ሕዝቢ ኣብ ዓቢይ ትጽቢት ነበሩ እሞ፡ ኩሎም ንዮሓንስ 
“እዚ መሲሕ ዶኾን ይኸውን?” እናበሉ ብልቦም ይሓስቡ ነበሩ። ዮሓንስ ከኣ “ኣነስ 
ብማይ እየ ዘጠምቐኩም ዘለኹ፣ እቲ ኻባይ ዚብርትዕ፡ ኣነ ሥራኽ እሳእኑ ንምፍታሕ 
ዘይበቅዕ ግና፡ ይመጽእ ኣሎ፣ ንሱ ብመንፈስ ቅዱስን ብሓውን ኬጥምቐኩም እዩ።” 
ይብለና። ቀጺሉ ብዛዕባ ጥምቀት ኢየሱስ ይዛረበና፣ “እቲ ሕዝቢ ኩሉ ምስ ተጠምቀ፡ 
ኢየሱስ ድማ ተጠሚቑ ኪጽሊ ከሎ፣ ሰማይ ተኸፍተ። “መንፈስ ቅዱስ ከኣ ብግዙፍ 
በምሳል ርግቢ ኣብ ልዕሊኡ ወረደ፣ “ብኣኻ ዝተሓጎስኩ ፍቁር ወደይ ንስኻ ኢኻ” 
ዚብል ድምፂውን ካብ ሰማይ መጸ።” ይብለና። 
 

ኢየሱስ ትሑትን ሕያዋይን እዩ ዝነበረ። ወዲ ኣምላኽ ክነሱ ብዓለም ክፍለጥን ክኸብርን 
ዘይደለየ። ከም ማንም ሰብ እኳ ደኣ ከም ኃጢኣተኛ ብዮሓንስ ተጠምቐ። ኣምላኽ ግና 
ካብ ሰማይ እዚ እቲ ንሱ ዝለኣኾ ዘፍቅሮ ወዱ ምዃኑ ባዕሉ ንመጀመርያ ግዜ ይገልጾን 
ይምስክረሉን። ንሱ ቃል ኣምላኽ እዩ። ንሱ ልቢ ደቂ ሰባት ዝጨድድን ዝሰብርን ሓያል 
ቃል ሒዙ ይመጽእ። ንሓቂ ንፍትሒ ኣብ ቅድሚ ኩሉ ሰብ ክምስክር ከሎ፡ ትብዓቱ 
መወዳድርቲ ኣይርከቦን። ኣምላኽ ብመንፈሱ ስለ ዝቐብኦ ድማ ንኩሉ ክፍኣት ደቂ ሰብ 
ይቀልዖ፣ ብሥልጣን ይዛረብ፡ ንርኹሳት መናፍስቲ ይገንሖም፡ ንሕሙማት  ይፍውስ፡ 
ንኃጥያተኛታት ከኣ ካብ ማእሰርቶም ይፈትሕ። ንሱ እቲ መድኃኒና እዩ፣ ንዓኻ/ኺ ንኣይን 
ብመንፈስ ቅዱስን ብሓውን ዜጥመቐና ንሱ እዩ። ንሕወትና ዚልውጦ ንሱ እዩ። ከም ደቂ 
ኣምላኽ ክነብር ዘኽእለና ንሱ እዩ። ኢየሱስ ሕጂ ኣብ ማዕጾ ልብኻ/ኺ ይኹሕኩሕ ኣሎ። 
ድምፁ ንስማዕ ሕጂ ንስዓቦ። “ኦ ጐይታ ኢየሱስ መድኅነይ ከም ዝኾንካ እእመን ኣለኹ። 
ካብ እሙናት ሰዓብትኻ ኪኽውን ድላየይ እዩ። ንዓ ኣብ ሕይወተይ እቶ። ካብ ፍትወት 
ዓለምን ሥጋይን ኣውጽኣኒ። ቅድም መንግሥትኻን ጽድቅኻን ክደሊ እምነትን ኃይልን 
ሃበኒ። ኣሜን!” 
 
 

 


